職業試「工」隊
第四集：金牌大妗姐
螢幕蓋字：
職業試「工」隊
畫面見陸浩明整理貼在窗上的囍字貼。
陸：好緊張！
麥美恩出現，為陸浩明整理領帶。
麥：大個仔啦！你老婆呢？
楊詩敏穿著傳統的黑色大妗姐服裝，梳起髮髻並用紅色花作頭飾，撥著大葵扇出現，提高聲線說話。
楊：啊！恭喜晒呀！恭喜晒呀！

麥美恩及陸浩明顯得驚訝。
陸：吓，唔係佢呀！搞清楚先，我今日嚟做兄弟咋喎。
麥：我嚟做姊妹㗎喎！

楊：我係大妗姐呀！結婚無咗我點得㗎！
陸：而家大妗姐呢，個打扮唔係咁㗎啦，好靚㗎！
楊用正常聲線說話：得啦，俾兩秒我！
楊詩敏用囍字大葵扇遮擋鏡頭，移開葵扇後換上桃紅色的摩登大妗姐服裝出現。
旁白：蝦頭極速變身靚靚大妗姐，馬上就要接受任務啦，限時內準備好敬茶儀式用品！
螢幕出現敬茶茶具、紅豆、茶葉、片糖、軟糖、紅棗、蓮子及紅紗巾。
螢幕蓋字：
準備敬茶儀式用品
麥：準備，開始！
楊：好！要甜甜蜜蜜嘅，要有啲糖嘅，紅棗梗係要啦，同埋呢啲蓮子梗係要㗎啦，早生貴子呀嘛。
麥美恩一邊倒數，楊詩敏一邊將軟糖、紅棗及蓮子放在敬茶托盤上，螢幕出現交叉符號在軟糖上。

旁白：到底蝦頭錯成點呢？有請羅大妗出場。

螢幕蓋字：
羅勤芳
「專業摩登大妗員基礎證書」課程導師
羅：正確呢，我哋會將蓮子、紅棗同糖煲成一個糖水先啦。
螢幕逐一顯示蓮子、紅棗及片糖。
螢幕蓋字：
正確敬茶儀式用品：
蓮子、紅棗、片糖
螢幕出現四杯已沖好的甜茶，每杯均有兩粒蓮子及紅棗。
羅：咁然之後再沖啲甜茶，咁出嚟就成件事開開心心、甜甜蜜蜜、連生貴子、鴻運當頭啦！
螢幕轉至掛滿囍慶裝飾的客廳，新郎父母坐在沙發，一對新人跪在地上準備敬茶。
楊：好啦，我哋敬茶儀式要開始啦喎。嗱，新郎新娘今日辛苦啦，飲啖茶先啦好嘛？
麥美恩出現做出停止手勢。
麥：Stop！又錯啦！
楊：Mayanne呀，我講吓笑㗎咋，梗係知道要斟俾老爺奶奶啦！
麥美恩拿出任務卡。
麥：咁我哋就開始講敬茶儀式吉祥話。
楊：無問題。靚新抱，斟茶俾老爺啦。
新娘拿起茶杯敬茶給老爺。

楊：新老爺，飲過新抱茶，富貴又榮華，型過劉德華呀！茶到口，財到手，半山整多幾層樓呀！恭喜晒一對新人，我哋嘅敬茶儀式禮成啦，俾啲掌聲啦！恭喜晒新老爺、新奶奶。
眾人出現在螢幕前拍手。
陸：講吉利說話真係難你唔到呀，但係我又想問下羅大妗喎，今日成日蝦頭嘅表現點樣呢？
羅：說實話，係欠佳嘅。不過，蝦頭係一個非常之有潛質嘅大妗姐，我建議佢去報讀僱員再培訓局ERB嘅課程，去提升你嘅技能，因為而家啲新人好重視婚嫁禮節㗎！
畫面見羅大妗為新娘上頭，桌上放置一系列上頭用品，包括：水果、利是、紅色鏡、梳子、紅色尺、紅剪刀、紅線及龍鳳蠋。

楊：啱呀，好專業呀！正所謂「做大妗，難度九十九，我以為只係得把口，點知做到無得唞呀！」
羅：仲可以呢，邀請我哋婚禮及宴會籌劃課程嘅學員幫手，令到成個婚禮係更加完美。
楊：我咁有potential（即潛質）呢，我一定要向你學吓嘢。
楊向著陸說：嗱，記住搵我做大妗姐呀吓！
螢幕蓋字：
進修增值貼士：
僱員再培訓局（ERB）為不同行業開辦技能提升課程，以及跨行業適用的語文、電腦等課程，進修選擇多元化！
楊詩敏拉著ERB課程導師羅勤芳欲離開。
陸、麥：咪走住，因為我哋要記得…職業「試」工隊，「訓」身入行搵好工！
螢幕蓋字︰

節目贊助︰僱員再培訓局
